
63

De bestie ciù temûe seguiva a festa

Ciù strepitosa via de man in man

Che Colombo o passava pe-a foresta: 

L’ëa appeña eguale a quello ô ramadan

Che fan i rammi e e fêugge, quando e pesta

L’ægua e a gragnêua, o e sbatte l'uragan;

Ean applausi un tâ sciato, ma ëan applausi

D’esseri fei, sarvæghi, brûschi e rausi.


64

Ean questi applausi fischi de diversci

Serpenti elettrizzæ, che a-e liañe in gio

S’ingûggeivan desnûæ pe tutti i versci;

Ean mille crïi de scimie tutto brio,

E quæ façeivan mille scene e schersci

In scï erboi, o piggiavan un asbrio

D’in sce un rammo in sce l’atro pe arrechêugge

E sparze in sce Colombo e scioî e fêugge.


65

Di quadrupedi ëan lûi, ûrli e rûggiti

Che un pö davanti e un pö inderrê a l’Eroe

De genere e de numero infiniti

Favan schitti, capriole e atre demôe;

E aôa accucciæ pe tæra e aôa in pê driti

Mesciavan sempre a testa, i anche e e côe,

Comme fa ô can e ô gatto quando ô vêu

Treppâ con so padron e co-i figgiêu.


66

Ean mogogni e mûggìti, aspra caladda,

Do buffao, do tapiro, do bisonte,

Che galloppavan, comme ô battistradda,

Ch’ô va davanti a ûn re, a ûn prinçipe, a ûn conte;

E a Colombo asccianavan tutta a stradda

Ne-ô so corso, tegnindo bassa a fronte,

E con sampæ e cornæ con gran fracasso

Rompindo i costi, ch’ëan d’ingombro a-ô passo.

